
2014-ж 7-май №11

Кыргыз Республикасынын Улуттук статистика комитетинин 
статистикалык маалыматтарынын купуялуулук саясаты жөнүндө 
Кыргыз Республикасынын Улутстаткомунун коллегиясы респонденттерден (юридикалык жактардан, алардын филиалдарынан жана өкүлчүлүктөрүнөн, ошондой эле жеке жактардан) алынган маалыматтардын купуялуулугун камсыз кылуу жана аны статистикалык максаттарда гана пайдалануу максатында токтом кылат:

1. Тиркелгендерди бекитүү:

- 1-тиркеме - Кыргыз Республикасынын Улуттук статистика комитетинин статистикалык маалыматтарынын купуялуулук саясаты (мындан ары - Купуялуулук саясаты);
- 2-тиркеме - Кыргыз Республикасынын Улуттук статистика комитетинин кызматкерлеринин статистикалык маалыматтарынын купуялуулугун сактоо жөнүндө милдеттенмесинин типтүү бланкы (мындан ары - Милдеттенменин типтүү бланкы).
2. Улутстаткомдун БЭБи (К.Исалиев) Купуялуулук саясатын нускалоону камсыздасын. 
3. Статистиканы уюштуруу жана мамлекеттик статистиканын аймактык органдары менен бирге кызматташуу бөлүмү (Г.Ермекбаева) мамлекеттик статистиканын аймактык жана ведомстволук органдарына Купуялуулук саясатын жана Милдеттенменин типтүү бланкын жеткирсин.

4. Улутстаткомдун борбордук аппаратындагы башкармалыктарынын начальниктери, бөлүмдөрүнүн башчылары, мамлекеттик статистиканын аймактык жана ведомстволук органдарынын жетекчилери Купуялуулук саясатына ылайык статистикалык маалыматтардын купуялуулугун милдеттүү түрдө сактоону камсыздашсын.

5. Адам ресурстары боюнча башкармалыгы (Э.Алымкулова), мамлекеттик статистиканын ведомстволук уюмдарынын, облустук жана шаардык башкармалыктарынын, райондук жана шаардык бөлүмдөрүнүн жетекчилери статистикалык маалыматтардын купуялуулугун сактоо максатында, бекитилген Милдеттенменин типтүү бланкына ылайык Улутстаткомдун бардык кызматкерлеринен милдеттенме алууну камсыздашсын.

6. Токтомдун аткарылышын көзөмөлдөө Кыргыз Республикасынын Улутстаткомунун төрагасына жүктөлсүн.


Төрага 



А. Осмоналиев

1-тиркеме
Кыргыз Республикасынын
Улутстаткомунун
коллегиясынын 
2014-ж.7-майынын
№11 токтому менен
бекитилген.
Кыргыз Республикасынын Улуттук статистика комитетинин 
статистикалык маалыматтарынын купуялуулук саясаты
Статистикалык маалыматтардын купуялуулугун камсыздоо расмий статистиканын негиз болуучу принциптеринин бири жана мамлекеттик статистика органдарынын ишмердигине карата сапат менен ишенимдин зарыл шарттары болуп саналат.
Кыргыз Республикасынын Улуттук статистика комитетинин статистикалык маалыматтарынын купуялуулук саясаты (мындан ары - Улутстатком) төмөнкүлөргө ылайык иштелип чыкты:

- Кыргыз Республикасынын Конституциясы;

- Кыргыз Республикасынын Жарандык кодекси;

- Кыргыз Республикасынын “Администрациялык жоопкерчилик жөнүндө” кодекси;

- Кыргыз Республикасынын мыйзамдары:

- «Мамлекеттик статистика жөнүндө»;

- «Айыл чарба каттоосу жөнүндө»;

- «Калкты жана турак жай фондун каттоо жөнүндө»;
- «Жекече мүнөздөгү маалымат жөнүндө»;

- «Коммерциялык сыр жөнүндө»;

- «Мамлекеттик органдардын жана Кыргыз Республикасынын жергиликтүү өзүн-өзү башкаруу органдарынын карамагында болгон маалыматтарды алуу жөнүндө».
Максаты: Респонденттерден (юридикалык жактардан, алардын филиалдарынан жана өкүлчүлүктөрүнөн, ошондой эле жеке жактардан) алынган маалыматтардын купуялуулугун толугу менен камсыз кылуу жана аны статистикалык максаттарда гана пайдалануу.
Милдети: Статистикалык өндүрүштүн бардык этабында - жыйноо, иштеп чыгуу, статистикалык маалыматтарды сактоо жана жайылтуу, респонденттер тарабынан берилген алгачкы маалыматтардын купуялуулугун камсыз кылуу боюнча туруктуу жана так аныкталган кепилдикти берүү.
Алгачкы статистикалык маалыматтар купуялуу болуп саналып, мамлекеттик статистика органдары статистикалык маалыматтарды өндүрүү максатында пайдаланат жана кимдир бирөө, тагыраак айтканда, дайындуу бир респонденттерге тиешелүү чечимдерди кабыл алуу үчүн кайсы бир жак же мекеме тарабынан талап кылынбайт.

Мамлекеттик бийликтин жана жергиликтүү өзүн-өзү башкаруу органдарынын, жарандардын коомдук бирикмелеринин, кызмат адамдарынын жана башка жактардын мамлекеттик статистиканын ишмердигине кийлигишүүсүнө жол берилбейт.

Бул саясат төрт аспектини камтыйт:

- купуялуу статистикалык маалымат;

- статистикалык маалыматтардын купуялуулугун камсыз кылуу;

- купуялуу статистикалык маалыматтарды алуу;

- маалыматтарды коргоо жана жекече жоопкерчилик.
1. Купуялуу статистикалык маалымат
Өлкөнүн социалдык, экономикалык, демографиялык жана экологиялык абалы жөнүндө мамлекеттик маалыматтык ресурстардын бөлүгү болуп саналган расмий статистикалык маалыматтар мамлекеттик статистикалык байкоолорду жүргүзүүдө юридикалык жана жеке жактардан (жеке же жекече маалыматтар) алынган алгачкы статистикалык маалыматтардын негизинде Статистикалык иштердин программасына, расмий статистикалык методологияга ылайык түзүлөт.

Статистикалык маалыматтарды өндүрүү үчүн жыйналган, иштетилген жана сакталган маалыматтар жеке же юридикалык жактарды түздөн-түз же кыйыр идентификациялоого жол берсе жана жеке маалыматтарды ача турган болсо, купуялуу болуп саналат.
	Кыргыз Республикасынын «Мамлекеттик статистика жөнүндө» Мыйзамы,

19-берене «Статистикалык маалыматтын купуялуулугун камсыз кылуу»:

Түздөн-түз же кыйыр түрдө дайындуу бир жеке адамды, үй чарбасын, жеке адамдардан турган ишкананы же экономиканын менчик секторунда өз ишмердигин жүзөгө ашырып жаткан дайындуу бир юридикалык жакты идентификациялоого же ушул өзүнчө бирдик тууралуу маалыматты ачууга жол берген алгачкы статистикалык маалыматтар купуялуу болуп саналат.



Кыргыз Республикасынын улуттук статистикалык системасындагы купуялуу маалыматтарга төмөнкүлөр кирет:

- Статистикалык иштердин программасында белгиленген мөөнөттөрдө расмий жарыяланганга чейинки расмий статистикалык маалыматтар;

- юридикалык жактардын, алардын филиалдарынын жана өкүлчүлүктөрүнүн, юридикалык жакты түзбөстөн ишкерлик жүргүзгөн жарандардын мамлекеттик статистикалык отчеттуулукта камтылган жеке маалыматтары;

- алардын өздүгүн (жеке маалыматтар) идентификациялоого мүмкүндүк берген фактылар, жарандардын жеке жашоосундагы окуялар жана кырдаалдар жөнүндө маалыматтар,;

- калкты жана турак жай фондун каттоо, айыл чарбаны каттоо баракчаларында камтылган калк жөнүндөгү маалыматтар;

- Кыргыз Республикасынын Жарандык кодексине ылайык  мамлекеттик бийлик органдары тарабынан алуу мүмкүнчүлүгү чектелген кызматтык маалыматтар (кызматтык сыр);

- Кыргыз Республикасынын Жарандык кодексине жана Кыргыз Республикасынын мыйзамдарына ылайык алуу мүмкүнчүлүгү чектелген коммерциялык ишмердик менен байланышкан маалыматтар (коммерциялык сыр).
	Кыргыз Республикасынын Конституциясы
29-берене.

1. Ар бир адам жеке жашоосунун кол тийбестигине, ар-намысын жана абийирин коргоого укугу бар.

3. Мыйзамда белгиленген учурлардан тышкары адамдын макулдугусуз анын жеке жашоосу тууралуу маалыматты, купуялуу маалыматты жыйноого, сактоого, пайдаланууга жана жайылтууга жол берилбейт.
4. Ар бир адамга купуя маалыматты, адамдын жеке турмушу жөнүндө маалыматты укук ченемсиз жыйноодон, сактоодон, жайылтуудан коргоо, анын ичинде соттук коргоо кепилденет, ошондой эле укук ченемсиз иш-аракеттер менен келтирилген материалдык жана моралдык зыяндын ордун толтуртуп алуу укугуна кепилдик берилет.

Кыргыз Республикасынын Жарандык кодекси

34-берене. Кызматтык жана коммерциялык сыр
Маалымат үчүнчү жактарга белгисиз болгондон улам чыныгы же жогорку коммерциялык баалуулукка ээ болгон, ага мыйзамдуу негиздерде эркин ээ болуу жок болгон жана маалыматтын ээси анын купуялуулугун коргоого карата чаралар көргөн учурларда жарандык мыйзамдарда кызматтык же коммерциялык сырды түзгөн маалымат корголот.

Мыйзамсыз ыкмалар менен мындай маалыматты алган адамдар, ошондой эле эмгек келишимин түзгөн кызматчылар же жарандык-укуктук келишим түзгөн контрагенттер кызматтык же коммерциялык сырды билдирип койгондо, келтирилген зыяндын ордун толтурууга милдеттүү.




Купуялуу маалыматтар тобуна тиешелүү статистикалык маалыматтардын айырмаланып турган белгилери төмөнкүлөр болуп саналат:
- бардык жыйындыга эмес, өзүнчө бирдикке тиешелүү болсо;
- статистикалык бирдиктерди түздөн-түз же кыйыр идентификациялоого мүмкүндүк берилсе.
Түздөн-түз идентификация - бул статистикалык бирдиктердин (статистикалык бирдиктер - индивидуум, үй-бүлө же юридикалык жактар) аты/аталышынын, же дарегинин, же расмий бөлүнгөн жана жарыяланган идентификациялык номеринин жана экономикалык кызыкчылыктарынын бирдейлигинин негизиндеги  идентификациясы.

Кыйыр идентификация - бул түздөн-түз идентификацияны аныктоодо саналгандардан башка мыкты маалыматтардын негизинде статистикалык бирдикти таанууга шарт түзөт.
Жеке же жекече маалыматтарга өмүр баян жана тааным маалыматтары, жеке мүнөздөмөлөр, үй-бүлөлүк жагдайы, финансылык жагдайы, саламаттык абалы жана башка маалыматтар кирет.

Жекече маалыматтар төмөнкүдөй маалыматтарды камтыса, аярлуу маалыматтар болуп саналат:
- раса же этникалык тек;
- социалдык, саясий, диний тиешелүүлүктөр же кесиптик бирликтерге мүчөлүк;
- кылмыш аракеттер, жаза же башка санкциялар;
- саламаттык абал, оорулар, дарылануу ыкмалар, майыптык, өлүм себептери же дайындуу бир адамга тиешелүү ушул сыяктуу маалыматтар;
- жыныстык багыты жана жүрүм-турум.
Аярлуу маалыматтарга социалдык жардамдын зарылчылыгы же алынуучу жөлөкпулдар жана башка социалдык төлөмдөр менен жеңилдиктер, бойдон алдыруулар, тил жана жеке кирешелер жөнүндө маалыматтар да кирет.

Аярлуу маалыматтар өзгөчө купуялуу маалыматтар катары каралат.

Жекече маалыматтардын купуялуулугунун режими жекече маалыматтарды ээсиздендирген учурларда же жекече маалыматтардын субъектисинин каалоосу боюнча чечилет.

Ачык же купуялуу маалыматтар Статистикалык бирдиктин бирдиктүү мамлекеттик каттоосунда камтылган чарбалык субъектилер жөнүндө (Кыргыз Республикасынын “Мамлекеттик статистика жөнүндө” Мыйзамында эскертилген) айрым маалыматтар болуп саналат.

	Кыргыз Республикасынын «Мамлекеттик статистика жөнүндө» Мыйзамы,

19-берене “Статистикалык маалыматтын купуялуулугун камсыз кылуу”:

Өз ишмердигин юридикалык жакты түзбөстөн жүзөгө ашырган жеке ишкерлер, дыйкан (фермер) чарбалары, ошондой эле юридикалык жактар, алардын обочолонгон бөлүмдөрү тууралуу төмөнкү маалыматтар жашыруун болуп саналбайт:

- жеке ишкердин аты-жөнү (ал болгондо) же юридикалык жактын толук кыскартылган (болгон учурда) аталышы;

- ишканалардын, уюмдардын жана жеке ишкерлердин жалпы идентификациялык коду (ИУЖК);

- юридикалык дареги (жайгашкан жери);

- телефондун жана факстын номери, электрондук дареги.




Чарбачылык субъекттердин тизмелерин юридикалык аталышы, фамилиясы, аты, атасынын аты, дареги, байланыш телефонунун номери, Экономикалык ишмердиктин түрлөрүнүн мамлекеттик классификатору боюнча экономикалык ишмердигинин түрлөрү менен ачык жарыяланышына жол берилет.
Купуялуу эмес маалыматтарга төмөнкүлөр да кирет:

- кесиби жана билими жөнүндө жеке маалыматтар.
- жалпыга жетүүчү булактардан алынган маалыматтар;

- мамлекеттик бийликтин жана жергиликтүү өзүн-өзү башкаруу органдары, мамлекеттик мекемелер тууралуу маалыматтар.

2. Статистикалык маалыматтардын купуялуулугун камсыз кылуу
Купуялуулуктун кепилдиги жыйноо, иштеп чыгуу, маалыматтарды жайылтуу жана сактоодон баштап өндүрүүнүн бардык этабында алардын жеткиликсиздигин камсыз кылуу менен талаптуу купуялуулукта бардык алгачкы статистикалык маалыматтарды сактоону божомолдойт.

Статистикалык отчеттуулуктун мамлекеттик формасында камтылган алгачкы статистикалык маалыматтар алуу мүмкүнчүлүгү чектелген маалыматтар болуп саналат, элге таратууга же жайылтууга жатпайт жана расмий статистикалык маалыматтарды түзүү максатында гана пайдаланылат.

	Кыргыз Республикасынын «Мамлекеттик статистика жөнүндө» Мыйзамы,

19-берене “Статистикалык маалыматтын купуялуулугун камсыз кылуу”:

Алгачкы статистикалык маалыматтардын купуялуулугу аларды жыйноо, кайра иштеп чыгуу жана сактоо процессинде мамлекеттик статистика органдары тарабынан камсыз кылынат. Бул маалыматтар мамлекеттик статистика органдары тарабынан расмий статистикалык маалыматты түзүү максатында же илимий-изилдөө иштеринде гана пайдаланылат.




Алгачкы статистикалык маалыматтарды алуудан мурун мамлекеттик статистика органдары жыйналган маалыматтардын тизмеги, негиздери, максаттары жана статистикалык маалыматтарда гана пайдалануусу менен респондентти тааныштырууга милдеттүү.

Алгачкы статистикалык маалыматтарды иштеп чыгууда мамлекеттик статистика органдары төмөнкүлөргө милдеттүү:

- алгачкы статистикалык маалыматтарды иштеп чыгуу үчүн пайдаланылган жабдууларга бөтөн жактардын кирүүсүн алып салуу (кирүүнү көзөмөлдөө);

- маалыматтарды иштеп чыгуу системасынын иштеп чыгууга кирүүгө мүмкүнчүлүгү жок ар бир пайдалануучусунун алгачкы маалыматтарга гана кирүүсүн камсыздоо (кирүүнү көзөмөлдөө);

- алгачкы статистикалык маалыматтарды иштеп чыгууда алынган маалыматтардын купуялуулугун камсыздоо.

	Кыргыз Республикасынын «Жекече мүнөздөгү маалымат жөнүндө» Мыйзамы

26-берене. Жекече маалыматтарды ээсиздендирүү:
Статистикалык, социологиялык, тарыхый, медициналык жана башка илимий менен практикалык изилдөөлөрдү жүргүзүү үчүн жекече маалыматтар массивин кармоочу (ээси) колдонулуучу маалыматтарды тоголок кат маалымат таризинде келтирип, алардын ээсиздендирүүнү жүргүзөт. Мындайда жеке маалыматтарга белгиленген купуялуулук режими алып салынат. Ээсиздендирүү жекече маалыматтар субъектин идентификация мүмкүндүгүн жокко чыгарууга тийиш.

Кыргыз Республикасынын «Калк жана турак жай фондун каттоо жөнүндө» 
Мыйзамы
11-берене:
Калк жана турак жай фондун каттоонун жекече маалыматтары купуя болуп саналат, жарыя кылынбайт жана жекече мүнөздөгү маалымат менен иштөөнү жөнгө салган Кыргыз Республикасынын Мыйзамында белгиленген тартипте корголот.



Маалыматтарды иштеп чыгуу этабында (статистикалык каттоону алып салганда) бирдиктердин идентификациялык көрсөткүчү ээсиздендирилиши керек, б.а. өзгөрмө контекстен бөлүнүп же өзүнчө сакталышы, же жок кылынышы керек. Толук аттары менен кагаз түрүндө жана электрондук формада толтурулган отчеттук маалыматтар жок кылынуусу керек.
Жеке бирдиктерге карата маалыматтарды статистикалык максаттарда эмес алуу максатында ар кандай кысымдарга каршы эң мыкты кепилдик укук коргоо органдарынын керектөөсү үчүн түзмө-түз идентификацияны чектөө жана мүнөздөмөлөрдү күтүү саясаты саналат. Эгерде субъектти аты же дареги боюнча табууга болбосо, ал статистикалык эмес пайдаланууга кызыккандардын үчүн кызыктуу болбойт.
Мамлекеттик статистика органдары администрациялык маалыматтарды пайдаланууда мамлекеттик органга - маалыматтардын купуялуулугун сактоо жөнүндө ушул маалыматтын ээсине (расмий макулдашуу түрүндө) кепилдик беришет. Муну менен статистикалык маалыматтардын агымы ар дайым бир багыттуу болуп саналат божомолдонот - администрациялык булактардан ишканалар жана инсандар жөнүндө жеке маалыматтардын бардыгына купуялуу статусу берилүүчү Улутстаткомго.
Жеке статистикалык маалыматтар сотто далил катары кызмат кыла албайт.
Жарыялоого жана жайылтууга Кыргыз Республикасынын “Мамлекеттик статистика жөнүндө” Мыйзамында эскертилген чарбалык субъектилер жөнүндө маалыматтарды кошпогондо, жыйынтыкталган (топтомдолгон) статистикалык маалыматтар гана тиешелүү.
Улутстаткомдон алынган жеке маалыматтарды статистикалык максаттар үчүн гана пайдалануу зарыл жана текшерилген статистикалык бирдиктер мындай маалыматтарды жарыялоого макулдук берген учурларды кошпогондо, дайындуу бир адам, ишкана, уюм же дайындуу бир үй-бүлө жөнүндө кандайдыр бир биле турган маалыматтарды чыгарууга мүмкүн болбогондой жолдордун негизинде жарыялоо керек.

Дайындуу бир ишкана же уюмдар жөнүндө купуялуу маалыматтар ишкананын же уюмдун жетекчисинин жазуу жүзүндөгү макулдугунун болуусу менен гана алардын жеке маалыматтарын ачуу үчүн жарыяланышы мүмкүн.

Айрым тармактардагы ири жана жарым монополиялык ишканалардын үстөмдүк кылуучу ролун эске алуу менен алардын маалыматтарын ачуу мүмкүндүгүнөн качуу керек.

	Кыргыз Республикасынын «Мамлекеттик статистика жөнүндө» Мыйзамы,

19-берене “Статистикалык маалыматтын купуялуулугун камсыз кылуу”:

Эгерде ал купуялуу маалыматты камтыган болсо, статистикалык маалымат пайдалануучуларга берилбейт. Бул учурда жалпыланган маалымат үчтөн кем эмес объект жөнүндө маалыматты камтуусу, ал эми алардын бири туурасындагы маалыматтын үлүшү жалпыланган маалыматтын жалпы көлөмүнүн 85 пайызынан ашпоосу тийиш.


Таблицалык маалыматтарды түзүү процессинде маалыматтарды ачууну алдын-алуу максатында мамлекеттик статистика органдары тарабынан ар бир графадагы респонденттердин саны, ошондой эле бул респонденттердин жыйындысынын кайсы бөлүгү калдык катары алынып салынышы эсепке алынат. Эгерде респонденттердин жыйындысынын саны чектен (үч респондент жогорку чек болуп саналат) ашпаса, маалыматтар берилбейт. Эгерде бир ишкананын продукциясы чыгаруусунун жалпы көлөмүндөгү үлүшү 85 пайыздын чегинен ашып кетсе, анда мындай статистикалык маалыматтар да жарыяланбайт. Мисалы, аймактык бөлүктө продукциянын кээ бир түрлөрү бир гана ишканада өндүрүлөт же кээ бир тармактар (мисалы, текстилдик, металлургиялык) бир эле ишканага берилген. Мисалы, эки же үч эле ишкана спецификалык продукцияларды (электр лампаларын жана автомобилдерди) чыгаруу менен алектенишсе, мындай учурларда статистикалык маалыматтарды жарыялоо идентификациялоого алып келет.
Алгачкы статистикалык маалыматтар жыйноо максаттарын аткаруу үчүн зарыл болбосо, узак убакытка сакталбашы керек (Улутстаткомдун маалыматтык коопсуздук саясатына ылайык).
	Кыргыз Республикасынын «Калк жана турак жай фондун каттоо жөнүндө» 
Мыйзамы 
13-берене:
Толтурулган каттоо документтери, ошондой эле алардын машинада окулуучу көчүрмөлөрү ишке керектүүлүк убактысы өткөнгө чейин, бирок 10 жылдан кем эмес Кыргыз Республикасынын Улуттук статистика комитетинин жана анын аймактык статистикалык органдарынын бөтөн киши кире албаган жайларында сакталат.

Кыргыз Республикасынын «Айыл чарба каттоосу жөнүндө» Мыйзамы 
9-берене:
Каттоонун толтурулган эсепке алуу формулярлары купуялуу болуп, практикалык зарылдыгын жоготконго чейин, бирок 10 жылдан кем эмес, Кыргыз Республикасынын Улуттук статистика комитетинин бөтөн адамдар кирбеген жайларында сакталат.




Алгачкы статистикалык маалыматтардын сактоо мөөнөтү бүткөндө жана жыйноо максатына жеткенде алар жок кылынууга тийиш (белгиленген мөөнөт ичинде). Жок кылуу акт менен тастыкталат.

3. Купуялуу статистикалык маалыматтарды алууга мүмкүнчүлүк
Купуялуу маалыматтарды алуу мүмкүнчүлүгүнө тийиштүү статистикалык маалыматтарды өндүрүү кандай ченемде зарыл экендигине жараша статистикалык маалыматтарды өндүрүү процессине катышкан, өздөрүнүн кызматтык милдеттерин аткарып жаткан жактар гана ээ.

Жекече маалыматтардын субъекти өзүнүн жекече маалыматтарына кирүү укугуна ээ. Алардын субъектисинин жеке мүнөздөгү маалыматтарын берүү субъекттин жазуу жүзүндөгү билдирмесинин жана анын өздүгүн тастыктоочу документинин негизинде жүргүзүлөт. Субъекттин жеке маалыматтарынын болуусу жана мазмуну жөнүндө маалымат ага жалпыга жеткиликтүү формада, ачык жана так баяндалган түрдө берилиши менен башка субъекттерге тиешелүү жеке маалыматтарды камтыбашы керек.

Түзмө-түз идентификацияга жол берилбеген купуялуу маалыматтарды алуу идентификацияланган жеке ишканаларга жана жеке жактарга тиешелүү болбогон натыйжалар күтүлүүчү илимий-изилдөө долбоорлоруна карата Улутстаткомдун төрагасы тарабынан уруксат берилет.

	Кыргыз Республикасынын «Мамлекеттик статистика жөнүндө» Мыйзамы,

19-берене “Статистикалык маалыматтын купуялуулугун камсыз кылуу”:

Маалыматтык базаларды белгиленген тартипте идентификацияланбаган түрдө илимий максаттар үчүн берүүгө жана пайдаланууга жол берилет.



Купуялуу маалыматтарды илимий максаттарда өздөрүнүн кызматтык милдеттерин тикеден-тике илимий-изилдөө долбоорлорду ишке ашыруу менен жүргүзгөн жактар ал маалыматтын канчалык ченемде илимий-изилдөө долбоорлорун ишке ашыруу үчүн зарыл экендигине жараша жеке маалыматтарды коргоо режиминин бузулушу жана жеке жашоого кийлигишүү жок болгон учурларда ала алышат.
4. Маалыматтарды коргоо жана жекече жоопкерчилик

Мамлекеттик статистика органдары бардык статистикалык маалыматтарды коркунучсуз жана борборлоштурулган сактоону, ошондой эле аларды санкция берилбеген алуудан коргоону камсыздоого милдеттүү (Улутстаткомдун маалыматтык коопсуздук саясатына ылайык).

	Кыргыз Республикасынын Администрациялык кодекси,

409-берене. «Маалыматты сактоо эрежелерин бузуу»:

Менчигинин таризине карабастан, мекемелерде жана ишканаларда маалыматты сактоо же иштетүү коопсуздугун камсыз кылуучу кызмат адамдары тарабынан чаралардын көрүлбөгөндүгү анын уурдалышына, жок кылынышына же башка кесепеттерге алып келсе, - эсептешүү көрсөткүчүнүн бештен он өлчөмүнө чейин администрациялык айып салууга алып келет.

Кыргыз Республикасынын «Мамлекеттик статистика жөнүндө» Мыйзамы,

19-берене “Статистикалык маалыматтын купуялуулугун камсыз кылуу”:

Мамлекеттик статистика органдары анын ачыкка чыгуусуна жол бербөө максатында купуялуу статистикалык маалыматты коргоо үчүн жөнгө салуучулук, администрациялык, техникалык жана уюштуруучулук мүнөздөгү бардык чараларды көрүүгө милдеттүү.

Өздөрүнүн кызматтык милдеттеринен улам жеке маалыматтарды түздөн-түз алган мамлекеттик статистика органдарынын кызматкерлери, интервью алуучулар, эсепчилер, сурап-билүүчүлөр жана башка адамдар бул милдеттерди аткарууну токтоткондон кийин да алардын жашыруундуулугун сактоого милдеттүү.




Маалыматтык коопсуздук маалыматтык системанын өзүндөгү маалыматтык коопсуздукту өзүнө кошуу менен каражаттарына жана ыкмаларына карабастан маалыматтарды иштеп чыгуунун жана сактоонун бардык жол-жоболорунун коопсуздугуна тиешелүү.

Маалыматтык коопсуздуктун негизги максаттары купуялуулукту, бүтүндүктү жана жеткиликтүүлүктү камсыз кылуу болуп саналат:

- купуялуулук: маалымат тастыкталган мүмкүнчүлүгү бар жактарга гана жеткиликтүү болушу керек;

- бүтүндүк: маалымат жана иштеп чыгуу ыкмасы так жана толук болуп саналат;

- жеткиликтүүлүк: тастыкталган пайдалануучулар зарыл учурларда гана маалыматтарды жана тийиштүү ресурстарды алуу мүмкүнчүлүгүнө ээ болушу керек.

Бардык маалыматтар санкция берилбеген алуудан, өзгөртүп жана анын жоготуп жиберүүдөн корголушу керек.
Кыргыз Республикасынын «Мамлекеттик статистика жөнүндө» Мыйзамы,

19-берене “Статистикалык маалыматтын купуялуулугун камсыз кылуу”:
Мамлекеттик статистика органдарынын кызматкерлери жана статистикалык байкоо жүргүзүүгө тартылган адамдар купуялуу маалыматты ачыкка чыгаргандыгы үчүн Кыргыз Республикасынын мыйзамдарына ылайык жоопкерчилик тартышат
Өздөрүнүн кызматтык милдеттерине байланыштуу жеке маалыматтарды түздөн-түз алуу мүмкүнчүлүгүнө ээ мамлекеттик статистика органдарынын кызматкерлери, эсепчилер, интервью алуучулар жана башка жактар өздөрүнүн милдеттерине киришүүдөн мурун статистикалык маалыматтардын купуялуулугун сактоо, алынган маалыматтарды башка максаттарда пайдаланбоо жана бул милдеттерди аткарууну токтоткондон кийин да аны жайылтпоо боюнча милдеттенмени кабыл алуулары жана кол коюулары керек.
2-тиркеме 

Кыргыз Республикасынын
Улутстаткомунун
коллегиясынын 
2014-ж.7-майынын
№11 токтому менен

бекитилген.

МИЛДЕТТЕНМЕ

Кыргыз Республикасынын Улуттук статистика комитетинин кызматкерлери тарабынан (өздөрүнүн кызматтык милдеттеринен улам жеке маалыматтарга түздөн-түз жеткен мамлекеттик статистика органдарынын кызматкерлери, интервью алуучулар, эсепчилер, сурап-билүүчүлөр жана башка адамдар тарабынан) статистикалык маалыматтардын купуялуулугун сактоо жөнүндө
Мен, _______________________________________________________________

(фамилиясы, аты, атасынын аты)

__________________________________________________________________________

(ээлеген кызмат орду, бөлүм)

Кыргыз Республикасынын “Мамлекеттик статистика жөнүндө” Мыйзамынын 19-ст. ылайык статистикалык маалыматтардын купуялуулугун коргоо талаптарын сактоого, ал эми тагыраак айтканда статистикалык эмес максаттарда аны пайдаланбоого, жөнөтпөөгө же мамлекеттик статистика органдарынын системасынан тышкары ишмердикти ишке ашырган кайсыл бир мамлекеттик органга, жергиликтүү өзүн өзү башкаруу органына, юридикалык жана жеке жактарга, иш убагындагыдай эле, Кыргыз Республикасынын Улутстаткомунун системасында өз милдетимди аткарып бүткөндөн кийин деле кирүүгө мүмкүндүк бербөөгө милдеттенем.

Бул милдеттенмени бузганым үчүн Кыргыз Республикасынын Мыйзамдарында белгиленген жоопкерчиликти тартууга даярмын.

_________________________

(колу)

_____________________________

(күнү)

